
Rezime: Rechéch sa a konsantre sou ka etidyan fi nan «Université d’Etat d’Haiti a
(UEH) » kivin ansent oswa ki gen pitit deja. Rechéch ki fét sou plas fanm nan inivésite
Ayitiyo sanble detekte yon reta UEH la parapd ak inivésite prive yo nan pousantajfanm
ki frekante yo. Epoutan, nan plan estratejik 2011-2020 UEH la te adopte a, sa ekri aklé
UEH la vle bay tout moun menm chans, kit fi kit gason. Léfini, antre nan inivésite a se
yonn, rete ladan se yon lot. Nan ka etidyan fi ki ansent oswa ki paran deja yo, li posib
pou yo genyen plis defi toujou pou yo leve. Fason fakilte yo jere ka sa yo pa toujou
kle. Nou fe yon anket kalitatif bo kote kék fi ki viv sitiyasyon sa a atravé yon analiz ki
chita sou jan ak sou enstitisyon yo. Rechech sa a devwale yon vid enstitisyonél, yon
anviwonman ki pa toujou akeyan pou etidyan sa yo pandan yo ap konfwonte tout
kalte defi. Sepandan, sipo kék moun nan lantouraj yo konn ede yo rete motive. Moman
gwoses la paret la soti tou kom yon nosyon kle pou nou konprann diferans ki genyen
nan mitan ka yo.

1. ENTWODIKSYON

onn nan gwo tonton kontribisyon epistemolojik rechech

feminis yo se montre enpotans rapo sosyal ki baze sou seks
moun yo nan chapante sosyete yo, soti yon epok ale nan yon lot,
soti nan yon espas ale nan yon lot [1]. Konsep jan an vin santral,
paske li pemet pwojekte brake sou fason sosyete yo (re)pwodui
rapo sa yo pou kenbe privilej yon gwoup, gason yo, parapo ak
yon lot gwoup, fi yo, sou baz seks yo. Ki vle di, rapo sa yo se rapo
dominasyon yo ye. Yo transvesal (yo toupatou, menm si yo pa
manifeste menm jan toupatou) epi yo pa sispann repwodui tet
yo dives fason atrave listwa [2]. Epoutan, sa te pran tan anvan
pwodiksyon konesans syantifik yo komanse konsidere fason rapo
sa yo afekte reyalite gason ak fi nan sosyete a. Se konsa, pou nou
pran yon egzanp, tout e kek sosyolog tap etidye sitiyasyon ouvriye
ewopeyen yo apre Dezyem Ge Mondyal la, linet yo a pa te pemet yo
we jis nan ki pwen reyalite ouvriye fanm yo te diferan. Se Madeleine
Guilbert (1946) ki tap yonn nan premye moun ki etidye kesyon an
epi ki te rive montre se fanm yo ki jwenn pi vye djob yo nan faktori
yo poutet fason sosyete a we yo te diferan parapo ak fason li we
gason yo [3].

Depi I& yo fin pran koub epistemolojik sa a nan rechech la, genyen
pwogre ki fet. Jodi a, chaje rechech ki (ap) fet nan dives domen
lakonesans ki antre konsiderasyon jan an pou esplike reyalite
sosyal yo. Se konsa, nan sosyoloji, nou jwenn sosyoloji relasyon
konjigal, sosyoloji makonnay travay-fanmi, sosyoloji etid siperye
yo ki konn prete linet jan an pou analize pwoblem yo.

Résumé: Ce papier étudie le cas de la maternité étudiante a I'Université d'Etat d'Haiti
(UEH). Les travaux antérieurs semblent avoir identifié un retard de I'UEH par rapport
a des universités privées en matiére de représentation des femmes. Pourtant, dans
son plan stratégique 2011-2020, l'université affirme clairement sa volonté de donner
a tout le monde les mémes chances, peu importe son sexe. De plus, il est une chose
d'étre admis-e a I'UEH, il en est une autre de boucler tout le cycle. Il est possible que
la grossesse et plus largement la maternité étudiante aménent des défis supplémen-
taires pour certaines étudiantes. La fagon dont les facultés encadrent ces situations
spécifiques est mal connue. Nous avons conduit une enquéte qualitative auprés de
quelques étudiantes concernées en mobilisant un cadre d'analyse institutionnaliste
selon le genre. L'enquéte a permis de mettre en évidence un vide institutionnel sur la
question, un environnement qui peut ne pas étre acceuillant pour ces étudiantes alors
méme qu'elles confrontent divers défis. Toutefois, le support de leurs proches peut étre
déterminant dans leur motivation a poursuivre leurs études malgré les difficultés ren-
contrées. La temporalité de la maternité s'est également révélé un concept pertinent
pour saisir la spécificité de chaque cas.

Yonn nan mekanis ki genyen anpil konsekans nan divejans ki kapab
genyen sou chimen yon fi ak pa yon gason, se sa yo rele typecas-
ting sou jan yo an angle. Li fikse yon wol pou moun yo jwe nan
sosyete a swivan yo se fi oswa gason. Se konsa, ou ap tande genyen
«metye fi», genyen «metye gason». Rechech yo montre distribisyon
wol sa yo komanse byen bone, depi tou piti. Anwetan yon seri lot
pwoblem estriktirel ki kapab fe fi yo pa pran menm wout ak gason
yo, typecasting lan poukont pa li kapab esplike poukisa nou jwenn
anpil fi tel kote pandan lot kote yo ra (tankou, nan metye fi yo ap
chwazi parapo ak metye gason yo ap chwazi), desizyon pou fé pi
gwo etid toujou, elatriye. Etid yo montre genyen relasyon pozitif
ki konekte nivo etid yon moun ak kantite kob i pral touche pita,
envestisman nan edikasyon fi yo bay pi bon rannman toujou pase
envestisman nan edikasyon gason epi genyen yon relasyon negatif
ant nivo edikasyon moun yo avek inegalite ekonomik yo [4, 5].
Kidonk konprann obstak ak bouste moun jwenn, sitou fi, pou fe
oswa kontinye etid siperye konekte ak yon bann lot kesyon ki gen
pou we ak devlopman ekonomik peyi yo.

Rechech ki fet deja sou plas fanm nan inivesite Ayiti yo sanble
detekte yon reta Université d’Etat d’Haiti (UEH) parapo ak inivesite
prive yo nan pousantaj fanm ki frekante yo. Menm si UEH la pa
pibliye estatistik sou seks etidyan li yo, genyen responsab fakilte
ki plase pousantaj fanm yo nan enteval 25 rive 30% [6]. Epoutan,
nan plan estratejik UEH la te adopte pou peryod 2011-2020 an, sa
ekri akle UEH la vle bay tout moun menm chans, kit fi kit gason.
Reyalite a pa sanble kore bel vizyon sa a.

Ayiti, enfomasyon sou sitiyasyon fanm nan inivesite yo ra anpil
[6]. Men yon kategori enfomasyon ki pi ra toujou, se sa ki konséne
matenite etidyan fanm yo, e se pa sel Ayiti li konsa. Enviziblite
etidyan sa yo nan done yo gentan voye yon move siyal sou kalte
tretman yo jwenn [7].

Poutet tout rezon sa yo, nou panse li ta bon pou nou gade sitiyasyon
etidyan fi ki viv gwoses yo ak yon linet feminis epi gade si epi koman
enstitisyon yo, fomel kou we enfomel, afekte sitiyasyon etidyan sa
yo. Nou te ka pran gason ki paran tou, men nonselman sa ka pi
difisil, ra rechech ki fet deja montre yo pa souvan enterese oswa
santi rechech sa yo yo konsene yo twop pase sa, sa ki petet tradui
jan chay parantalite a plis sou do fi yo an jeneral [7, 8]. Lefini, fason
nou kwaze analiz jan an avek analiz enstitisyonalis la se yon konbi-
nezon orijinal ki kapab enspire pou lot etid pi pouse annapre. Nan
seksyon ki ap vini an, nou ap bay plis presizyon sou kad teyorik nou
an: kesyon jan an epi analiz enstitisyon yo. Nou ap pwofite gade
tou, rapidvit, sitiyasyon etidyan ansent yo nan kek [ot peyi. Apre sa
nou ap prezante metod rechech nou te adopte, nan yon konteks ki
te sentre nou anpil, pou nou kapab kolekte kek enfomasyon anpirik.
Boutofen, nou ap prezante yon analiz rezilta nou yo epi nou ap
konkli avek yon diskisyon sou sa yo enplike.

2. KWAZMAN YON KAD ANALIZ FEMINIS AK YON KAD
ENSTITISYONALIS

2.1 Yon analiz feminis sou reyalite a: yon sistéem Ki pa
bay fi ak gason menm chans

Ayiti, preske genyen menm fos fi ki frekante lekol prime parapo ak
gason. Men rapo a debalanse rive nan segonde akoz fi yo plis kite
lekol pase gason. Yonn nan esplikasyon pou jan fenomen kitelekol
anvan le sa a afekte fi plis pase gason an, se paske le sitiyasyon
ekonomik fanmi an mangonmen yo pi rapid sakrifye lekol ti fi yo
pase pa ti gason yo, nan yon konteks kote depans lekol reprezante
40% kob fanmi yo antre epi kote anpil fanmi se dlo yo ap bat pou
fe be. Rive nan inivesite, inegalite yo kontinye.

Evelyne Trouillot Ménard idantifye, anplis rezon ekonomik yo, yon
seri 10t rezon ak reprezantasyon ki soti dwat nan rapo sosyal ki
baze sou seks yo anndan sosyete a: yo pa atann pou fi yo fe gwo
klas (komkwa yo kapab toujou mete espwa yo sou maryaj), res-
ponsablite travay nan kay se sou do yo, abi seksyel yo konn viktim
yo, san bliye jan yon gwoses ka anpeche yo kontinye lekol oswa
menm kraze chans pou yo ta retounen lekol annapre [6]. Dapre ote
a, konteks avek fos kote sa a pa pouryen nan diferans trajektwa
fi-gason ki paret nan zafe lekol ak inivesite. Ote a pa bay plis detay
sou inegalite ki kapab egziste nan mitan fi yo anko nan sosyete a.

Si envizibilite reyalite fanm yo nan rechech yo te maske anpil ine-
galite nan kek sekte pandan lontan, yon analiz sou baz jan yo ale
pi lwen pase annik kreye yon varyab séks epi gade jan sa nou ap
etidye a varye swivan seks moun yo. Jan an pa yon senp varyab,
li pa selman dekri diferans yo, li esplike yo epi li antre yo nan yon
kad pi jeneral ki 0ganize sosyete a an jeneral [1].

Tank tan ap pase yo t apral dekouvri menm nan mitan fanm yo
kapab genyen inegalite epi kapab genyen sougwoup ki vin paret
envizib, konsa tou, kategori etidyan fanm ki paran yo preske pa pale
ditou, tankou li pa te egziste Ayiti. Nan lot peyi tankou Lafrans se
menm konsta a [7]. Ayiti, menm jwenn nou pa ka jwenn ki pousantaj
etidyan fi ki paran ki genyen. Pou Clémentine Gaide, menm pami
etidyan fanm ki paran yo, nou dwe fe distenksyon swivan moman
gwoses la paret nan vi etidyan an (sa li rele tanporalite gwoses la)
[7].

2.2 Enpotans analiz enstitisyon yo

Ayiti, menm jan ak lot sosyete, genyen rapo sosyal sou baz seks ki
patisipe nan chapante tout sosyete a epi ki ka repwodui tet li dives
fason. Yonn nan fason yo egzese epi repwodaui tet yo se atrave ens-
titisyon yo. Ekonomis yo montre enpotans wol enstitisyon yo, sa vle
di yon seri «kontrent moun kreye pou estriktire entéraksyon yo yon
fason pou moun ki kreye yo a ogmante chans pou yo atenn objektif
yo nan kad echanj sosyal, politik ak echanj ekonomik yo'», pou nou
prete definisyon Douglass North la. Definisyon sa a enteresan pou
fason li montre enstitisyon yo pa la san rezon, yo la pou ede akte
yo atenn objektif yo.

Nou pozisyone nou nan yon kad analiz ki fe nou sipoze enstitisyon
akte yo adopte yo ap la pou kenbe tennfas rapo sosyal sou baz
seks nou tap pale pi wo a. Alekile North [9] pote yon presizyon ki
pral itil nou anpil nan fason nou ap pwoche enstitisyon yo: li di
nou akote enstitisyon fomel yo (konstitisyon, lwa, regleman ofisyel,
elt.), genyen enstitisyon enfomel (konpotman yo, lizay yo, vale yo,
tradisyon yo, konvansyon yo, elt.) nou pa dwe souzestime. Men
menm jan enstitisyon kapab ede yon rapo sosyal repwodui tet i,
se konsa tou yo kapab ede kwape li. Se konsa, yon reg ki prevwa
akomodman pou moun ki genyen yon enkapasite, pou fanm ki
ansent, etidyan ki paran, elatriye, kapab ede korije kek inegalite.
Menm jan an tou, yon senp Iwa kapab chanje anpil bagay. Repre-
zantasyon ak vale parantalite etidyan an je sosyete a kapab esplike
yon seri (pwoje) dispozisyon ak bourad etidyan paran yo benefisye
nan kek peyi, menm si akte yo konn jije yo pa sifi, tankou:: (posiblite)
konje matenite pou etidyan yo sou plizye sesyon, bous pou etidyan
paran, gadri pou timoun etidyan paran yo nan espas inivesite a,
elt. Gaide montre tou pwoch etidyan sa yo kapab ba yon bon jan
bourad ki ride yo travese peryod difisil yo [7].

Selman, se vre enstitisyon yo kapab bay gwoup moun sa yo anka-
dreman, men enstitisyon yo pa chanje konsa konsa. Pafwa se gwo
mouvman sosyal ki kapab mennen chanjman sa yo. Nan ekonomi
ak politik, chaje teyori sou chanjman enstitisyonel: nou ka site pou
egzanp travay Ostom ak Basurto [10] oswa pa Greif ak Laitin an
[11]. Nan analiz jan yo, malerezman, sanble gen yon twou vid ki pa
ko konble. Poutan, menm jan enstitisyonalis yo analize reyalite a
(ekonomi an, vi politik la, elt.) kom pwodui enstitisyon yo, konsa tou
feminis lan (antouka feminis materyalis la) we reyalite li ap etidye a
kom yon konstriksyon sosyal, ki vle di li pa «natirél». Se sa ki fe anpil
ote kwe, de apwoch sa yo kapab konbine pou fome yon enstitisyo-
nalis feminis ki ap pemet nou esplike reyalite a pi byen toujou [12].

1. North, D. C. (1994). Economic performance through time. The American Eco-
nomic Review, 84(3), 359-368. p. 2

3. METODOLOJI

Ototal, nou pale avek selman 3 patisipan. Ekip la te blije kowodone
rechech la adistans nan yon tan ki kout anpil. Tout sa se limit ki
anpeche nou pwofonde pwoblematik la plis toujou.

Jan Gaide di li a, telman manke literati sou sije matenite etidyan
an, pa vreman genyen liy metodolojik ki pi rekomande pase Iot
[7]. Ositou, sa kapab jistifye yon seri apwoch ki, olye yo demare ak
yon teyori, pito baze sou rezilta yo jwenn yo pou yo konstwi teyori
ki kapab esplike reyalite yo etidye a (teyori ankre oswa anrasinen),
yon apwoch ki mande plizye aleretou sou teren. Yon apwoch konsa
pa te ap posib pou nou akoz kontrent tan epi kontrent sou lot
resous yo.

Etid ka yo kapab enteresan nan konteks sa yo tou. Sou baz yon
klasifikasyon etid ka nou prete nan syans politik yo, nou kapab
distenge etid ka san teyori yo, sa ki ap cheche konfime oswa
kontredi yon teyori, sa ki vize pwodui ipotez tou nef pou teste
annapre, epi sa ki konsantre sou ka ki san parey yo [13]. Etid ka yo
konn enteresan paske yo pa mande twop resous, epi li posib pou
etidye ka yo sou plizye ang: analiz anndan yon ka, analiz ant plizye
ka [14]. Menm si kontribisyon teyorik etid ka ki fet pou konfime/
kontredi yon teyori yo pa gwo pase sa, nan ka pa nou an metod sa
a enteresan paske kad konseptyel feminis epi enstitisyonalis nou
adopte a pako vreman aplike pou etidye sitiyasyon etidyan paran
Ayiti yo.

Nou te voye yon kesyone bay etidyan sa yo. Nou te kontakte yo
sou baz rezotaj ak metod yonn di lot la. Se yo ki ranpli kesyone a
poukont yo. Tout se nan UEH la yo ye. Kesyone a te ba yo posiblite
konfime (si yo dako) patisipe nan rechech la epi garanti non yo p ap
site ni okenn enfomasyon ki ka ede idantifye yo p ap site. Komdefet,
pou pwoteje idantite patisipan nou yo, nou chwazi konsantre nou
sou yon analiz ant plizye ka pase pou nou dekotike chak grenn ka
apa. Nou analize rezilta yo atrave yon seri pwen ki ka pemet nou
kapte enfomasyon ki pi petinan yo. Anvan sa nou prezante rezilta
yon rechech nou te fe sou enstitisyon fomel yo an jeneral (Iwa yo,
regleman anndan kek inivesite oswa fakilte) pou nou te we kisa kad
ofisyel la prevwa pou parantalite etidyan yo.

4. ANALIZ REZILTA YO

4.1 Enstitisyon fomel yo

Oganizasyon etatik ki te ka pi rapidman di yon mo konsénan paran-
talite etidyan yo nan peyi a, tankou Ministere de L'Education Natio-
nale et de la Formation Professionnelle (MENFP) ak Ministere a la
Condition féminine et aux Droits des Femmes (MCFDF), pa di kwik
sou sitiyasyon sa a.

UEH la sanse pa di anyen sou sa nonplis, anwetan yon kote nan
chat yo a yo esplike diskriminasyon yo ap dekouraje nan UEH la yo
gen ladan yo sa ki konsene andikape yo avek fanm ansent yo tou.

Nan Université Quisqueya (uniQ), pa gen dispozisyon apa nan chat
inivesite a pou etidyan ansent yo. Si yon etidyan ansent twouve
li nan yon sitiyasyon kote li oblije rate kou oswa egzamen, fok li
jisitifye sa avek yon setifika medikal.

Nan Université Notre Dame d’Haiti. L'Université Notre-Dame
d’Haiti (UNDH), pa gen okenn dispozisyon espesyal yo prevwa
nonplis pou etidyan ansent yo.

4.2 Reyalite/Bezwen/Defi etidyan fanm ki paran yo

Prezantasyon

Nou te rive mennen yon ti anket avek 3 medam nan plizye fakilte
UEH la ki te ansent pandan yo etidyan oubyen ki te paran anvan sa.
Preske tout fini depi omwens 2 lane. An jeneral, menm si pwomo-
syon yo gen plis gason lontan pase fanm, anbyans lan te favorab
pou yo etidye. Selman, le yo vin tonbe ansent, anpil bagay chanje.
Men menm si sa, sitiyasyon an sanble pi aseptab pou yon fanm ki
preske fini etid li pase youn ki ta fenk antre.

Fanmi ak antouraj

Nan komansman gwoses sa yo, pou moun ki pa marye yo, se yon
gwo chok pou fanmi yo, met sou jan moun ki nan antouraj yo nan
gade sa; medam yo konn menm wont, kwayans relijye yo konn
ranfose santiman wonte sa a. Se sa ki fe menm si pyes moun pa
fe presyon sou yo, yo konn santi yo blije marye pou repare imaj ki
kole sou yo a.

Nan ka medam nou kesyone yo, sa pa anpeche anpil Iot moun nan
fakilte yo, tankou pwofese, kanmarad ak zanmitay konn sipote yo
dives fason. Fanmi yo tou, apre yo fin asepte nouvel la, ede yo jwenn
fos pou kanpe anfas sosyete a. Medam sa yo te rive briye nan klas
malgre tout defi yo di gwoses la te reprezante pou yo.

Fakilte yo

Jan ore fakilte yo bati a, sitou Agwonomi ak Odontoloji, li konn
difisil pou medam ansent yo rive asosye egzijans ko yo (anvi vomi,
anvi domi, elt.) ak ekzijans akademik yo. Etidyan agwonomi an
te esplike jan egzistans yon dotwa etidyan nan fakilte a kote i ka
domi te ede [i.

Gen fakilte, ki gen regleman ki pa fonde, ki ap repete depi lontan
sou jan enstitisyon an jere ka fanm ansent. Se konsa anpil etidyan
kwe fakilte a egzije pou yo marye si yo ansent aloske se pa vre.
Men fakilte a pa fe efd nonplis pou derasinen kwayans sa a nan tet
etidyan yo. Lefini, pa te gen okenn dispozisyon espesyal pou yon
fanm ki tonbe ansent, pandan etidyan sa yo konn genyen bezwen
konsiderasyon sitou sou tan pou yo prepare egzamen.

Jan yo viv sa

Anpil nan medam sa yo santi atansyon tout moun vin fokis sou
yo, tankou yo te «anba pwojekte». Sa rive yon etidyan plede di lot
moun yo ansent epi yo konn di sa nan sikonstans ki pa apwopriye,
tankou se moun yo tap fe pou yo. Gen yon seri vye blag yo konn fe
sou medam sa yo ki mete yo malalez tou. Vokabile mesye yo konn
devalorizan, tankou «plenny, «gwos», «Wanay, elt.

Yon lot bo, kanmarad ki nan anviwonman pwoch yo pwoteje yo
anpil, defann yo, sa ki konn ede yo reprann vi nomal yo byen vit.
Pou egzanp, nou ap pran yon bout nan temwanyaj youn nan yo

«Etidyan an te prét pou eksplike m sa m pa konprann si m pa t
la, pwofesé pa t make m lé m pa swiv kou yo, ti pésonél la konn
rann mwen sévis, medam kafeterya yo konn ban n konséy sou
gwoses la.»

Men peryod apre akouchman an pi konplike pou kek nan yo ki te
bay tete, sitou poussila yo ki te akouche kek semen anvan egzamen

yo.

Kanta pou nou ta konnen si genyen yon diferans nan tretman pou
gason ki pral papa yo, yonn nan repons nou jwenn yo montre, sa
pa yon anje pou gason yo nan espas fakilte yo, paske pa gen fason
pou detekte yon gason ki pral papa.

Sa yo ta swete

Patisipan yo esplike enpotans pou yo ta rann oré egzamen yo pi
fleksib pou yon fanm ki ansent oubyen fenk akouche. Léfini, genyen
yonn ki di anrejistraman odyo kou pou etidyan ki oblije rate kou
yo t ap itil. Epi akonpanyman finansye, tankou la jan pou demach
kay dokte, se yonn nan eleman yo idantifye ki enpotan pou etidyan
ki ansent yo epi ki kapab genyen enpak sou etid yo ak byennet yo.

5. DISKISYON/KONKLIZYON

Ka nou etidye yo ta vle konfime yon vid nan nivo enstitisyon fomel
yo sou fason pou jere oswa ankadre etidyan sa yo ki montre kleman
yo ap fe fas ak anpil defi, anpil difikilte. Li pemét nou souliye tou
egzistans fawouch ak pawol chokan, seksis, ki esprime yon volonte
kontwol sou ko fanm yo, yon atitid ki pran rasin nan rapo sosyal ki
baze sou seks yo. Yon seri enstitisyon sosyal tankou maryaj, legliz
vin paret tankou yon zouti pou fé etidyan fanm ki ansent yo santi
yo wont. Yonn nan pwen ki te frapan se fason kominote etidyan
yo rive devlope pwop enstitisyon pa yo, pwop reprezantasyon pa
yo, pwop reg pa yo (enstitisyon enfomel ki genyen plis enpak sou
fi ki ansent yo pase gason), se fason yo rive fé kwe reg sa yo se reg
ofisyel pandan se pa vre. Presyon enstitisyon enfomel sa yo mete
sou do fi ki konséne yo montre enpotans sa te genyen pou nou pa
te selman konsantre nou sou reg fomel yo. Epi absans enstitisyon
fomel pou akonpayman gwoup moun sa yo, pandan UEH la ap
klewonnen li vle koupe fache ak tout diskriminasyon kont fanm
ansent, montre kantite chemen ki rete pou fet.

Men sou yon |0t bo, nou te dekouvri tou yon seri fom solidarite
medam sa yo benefisye, soti nan fanmi yo rive sou kek kamarad
anndan fakilte yo a oswa pwofese yo tou ak moun ki nan antouraj
yo an jeneral. Enpotans fanmi jwe nan ede etidyan fi yo travese
peryod sa a, nou te gentan souliye li nan rechech ki fet deja yo.
Epi tou, repons nou jwenn yo sanble kore lide komkwa tanporalite
gwoses la (si moman li deklare a se nan komansman oswa nan fen
etid la, si moun yo marye deja ak si yo pa marye, elt.) kapab fe yon
diferans sou jan fi a pral viv esperyans sa a.

Etid sa a chaje limit. Echantiyon nou an limite. Nou pa rive kouvri
yon seri sitiyasyon ki te ka plis poze pwoblem, tankou: ka kote
fanmi yo pa sipote etidyan an, se etidyan UEH selman nou kesyone,
nou pa kesyone etidyan gason ki paran yo ak etidyan ki pa paran
ditou pou nou konnen kijan yo we sa, elt. Men nou rete kwe travay
sa jete yon premye baz pou yon analiz pi pouse sou dosye matenite
lakay etidyan yo. Li pemet nou verifye kad analiz sou baz jan an bay
bonjan zouti pou analize sitiyasyon sa yo, epi nou te we li enteresan
pou nou konbine li avek yon analiz enstitisyon yo. Menm si kantite
ka yo limite anpil, paske pa gen anpil etidyan ki paran parapo ak sila
ki pa paran yo, nou panse yon analiz ekonomik tap genyen plas li
tou. Li te ka ede nou we koman esperyans matenite etidyan an ak
konsekans li varye swivan sitiyasyon ekonomik moun nan ak fanmi
li. Tout chemen sa yo, yo kapab pran yo nan Iot rechech ki ap gen
pou fet sou kesyon sa a. Atik la montre twou vid ki rete pou moun
konble nan zafe enstitisyon inivesite yo epi garanti egalite chans
pou tout etidyan. O

